Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Asun Fernández de Garaialde y Lazkano andreak egindako galderaren erantzuna, mugako nortasun-nahasmenduaren laguntza integratuari buruzkoa, Foru Diputazioak emana. Galdera argitaratu zen 2014ko apirilaren 22ko 57. Nafarroako Parlamentuko Aldizkari Ofizialean.

ERANTZUNA

Aralar-Nafarroa Bai parlamentu-taldeari atxikitako foru parlamentari Asun Fernández de Garaialde andreak idatziz erantzuteko galdera egin du mugako nortasun-nahasmenduari buruz (8-14/PES-00084). Hona hemen Osasuneko kontseilariaren erantzuna:

• Zer baliabide daude gaixo horien tratamenduari erantzuteko eta horientzat aurreikusitako kontrol eta jarraipena egin ahal izateko?

• Zein da pertsona horientzako laguntza eta errehabilitazio psikosozialeko protokoloa?

• Zein da pertsona horientzako egonaldi ertain eta luzeko ohe-kopurua? Eta horietatik, zeintzuk dira publikoak eta zeintzuk dira itunpekoak? Non daude kokaturik?

Mugako nortasun-nahasmendua pertsonen arteko harremanetan, afektuetan eta norberaren irudian ezegonkortasun iraunkorreko patroi bat da, zeinean inpultsuen kontrol eskasa gertatzen baita. Sindrome heterogeneoa da, mugatze zaila, gizabanakoen artean eta gaixo berarengan ere bilakaeraren une desberdinetan aldatzen doazen aurkezpen kliniko eta jokaerakoekin.

Nafarroako Osasun Mentalaren Sarean, osasun mentaleko zentroetan, 94 pertsona badaude jarduneko tratamenduan daudenak nortasunaren ezegonkortasun emozionaleko nahasmenduaren diagnostikoarekin, CIE 10aren arabera. Gaixo kopuru hori jaisten doa ospitale-baliabideei erreparatzen diegunean; izan ere, 27 gaixo dira ospitaleratze psikiatrikoko unitateetan artatzen direnak eta 12, berriz, eguneko zentroetan.

Ospitale-larrialdietan, ordea, kopuruak gora egiten du, eta krisi-egoeran 71 gaixo artatzera iristen da.

Nafarroan mugako nortasun-nahasmendua Nahasmendu Mental Larrirako programaren barruan dago, eta Nafarroako Osasun Mentalaren Sarean sartzen da.

• Osasun mentaleko 10 zentro

• Ospitaleratze psikiatrikoko 3 unitate:

– ‑2 Nafarroako Ospitalegunean (27 eta 25 ohe, hurrenez hurren)

– 1 (9 ohe) Tuterako Reina Sofía Ospitalean

• 3 eguneko ospitale orokor:

– horietatik 2 Iruñean (20 toki bakoitzak)

– 1 Tuteran (10 toki)

• Eguneko 2 ospitale monografiko, patologia komorbidoak artatzen dituztenak:

– ‑Adikzio nahasmenduak (15 toki)

– ‑Elikadurari buruzko jokaeraren nahasmendua (10 toki)

• Errehabilitazio Klinika: egonaldi ertain eta luzeko hiru programa

– ‑Eguneko Ospitaleratzerako Programa: 32 toki

– ‑Ospitaleratze Osorako Programa (hiru asteburu hartzen ditu): 16 ohe

– ‑Asteko Programa (astelehenetik ostiralera): 12 ohe

• Egonaldi Ertainetarako Unitatea, Aita Menni Klinikarekin itundua. 28 ohe eskaintzen ditu Iruñean

Azpiegiturak hobetzeko plan bat badago, zeinak aurreikusten baitu Iruñeko “San Francisco Javier” Zentroan kokatuko diren Egonaldi Ertainetarako Unitate berri bat eta Egonaldi Luzeetarako Unitate bat. Horrek hobekuntza bat ekarriko du populazio horri eta Nahasmendu Mental Larriek ukitutako populazio osoari ematen zaien arretan. Plan horrek aurrera jarraitzen du, betiere tamaina horretako obra baterako behar diren epeei lotuta. Aurreikusita dago haien exekuzioa 2014an hastea. Bestalde, Gizarte Politiketako Departamentuaren Nahasmendu Mental Larrirako Programak egoitzetarako eta errehabilitaziorako baliabide itunduen aukera zabala dauka, hain zuzen ere mugako nortasun-nahasmendua dutenek balia ditzaketenak, halako tratamenduak agintzen bazaizkie:

• Gaixo mentalentzako egoitza lagunduetako tokiak:

– 42 toki Iruñean, Aita Menni Klinikan.

– ‑40 toki itundu Elizondon, Benito Menni Ospitale Zentroan.

• Tutoretzapeko pisuak, guztira 18 tokirekin. Iruñean daude eta Aita Menni gaixo mentalentzako egoitza lagunduko lantaldeak ikuskatzen ditu.

• Etxebizitza gainbegiratua: 4 toki Tuteran

• Laguntza duen etxebizitza: 4 toki Iruñean

• “Félix Garrido” egoitza-etxea: 25 toki Sarrigurenen.

• Errehabilitazio psikosozialeko zentroa (EPSZ): 165 toki (Tuteran, 35; Lizarran,35; Elizondon, 25; Iruñean, 70)

• Esku-hartze soziokomunitarioko 2 lantalde.

Halere, baliabideak eskuragarri dauden arren, tresna desberdinen arteko tratamenduaren integrazioa hobetzeko aukera zabala dago, bai eta diagnosi horrek ukitutako gaixo eta senideei arreta emateko berariazko programak garatzeko ere. Hori dela eta, Nafarroako Osasun Mentalaren 2012-20156 urteetarako Plan Estrategikoak bere helburuen artean sartzen du zeharkako izaera duten laguntza-programak garatzea, horren barne direla nortasun-nahasmendu larriak.

Hartara, 2013ko azaroan, mugako nortasun-nahasmenduak artatzeko zeharkako programen lantaldea eratu zen. Diziplina anitzeko talde bat da, zeinean Nafarroako Osasun Mentalaren Sareko 8 profesionalek hartzen baitute parte: 3 psikologo, 2 psikiatra, erizain bat, gizarte langile bat eta Osasun Mentalaren Zuzendaritzako ordezkari bat. Halaber, programaren planeamendu integratzailea errazte aldera, taldean sareko laguntza-baliabide desberdinetako profesionalak sartu dira: osasun mentaleko zentroa, eguneko zentroa eta Ospitaleratze Psikiatrikoko Unitatea.

Lantalde horren xedea da laguntza programa integratu eta integral bat egitea, laguntza-tresna guztiak, berekiak eta itunduak, orokorrak eta berariazkoak, jasoko dituena, populazio-talde horri ahal den arretarik onena emateko. Hauek dira berariazko helburuak:

• Gaixoaren tratamenduari laguntza jarraitutasuna eta koordinazioa emanen dizkion arduraduna finkatzea.

• Ebaluazio estandarizatu bat egitea, honakoak jasoko dituena:

– Nortasunari buruzko galdetegiak

– Aurre egiteko estrategiak

– Nahaste mental komorbidoak

– Gizarte eta familia egoera

• Laguntza-baliabideetara deribatzeko irizpideak ezartzea eta haiek erabiltzea gaixoaren laguntza-prozesuan

• Baliabideen arteko koordinazio-bideak ezartzea

• Populazio talde horri zuzendutako programa terapeutikoak egitea laguntza-baliabide bakoitzean, esku-hartze psikoterapeutikoan azpimarra berezia jarriz.

Lantaldea hilean behin biltzen da, eta aurreikusita dago programaren prestaketa 2014ko abenduan amaitzea. Haren ezarpena eta ebaluazioa hurrengo urtean eginen dira.

Lantalde hori baino lehen, Osasun Mentaleko Zentro batean mugako nortasun-nahasmendu larrirako taldeko tratamendu psikoterapeutikorako protokolo bat jarri da abian. Haren ebaluazioa egin ondoren erabakiko da egokia den osasun mentalek gainerako zentroetara zabaltzea. Talde partzialki itxia da (modulu bakoitzaren hasieran deribazio berri bat egiteko aukera ematen duena). Orientazio dialektiko eta jokaerakoa du. Gaixoak 8 eta 12 bitarte izanen dira. Saioak astean behin izanen dira eta 120 minutuko iraupena izanen du. Programak 29 saio dauzka, eta haietan, planteamendu dialektiko eta jokaerako batetik abiatuta, gaixoak entrenatuko dira honako gaitasunak eskura ditzaten:

– Kontzientzia-trebetasunak

– Pertsonen arteko eraginkortasuneko trebetasunak

– Emozioak erregulatzeko trebetasunak

– Ezinegona toleratzeko trebetasunak

Hori guztia jakinarazten dizut Nafarroako Parlamentuko Erregelamenduaren 194. artikulua betetzeko.

Iruñean, 2014ko maiatzaren 2an

